
O‘ZBEKISTONDA KICHIK BIZNES 
SUBYEKTLARINI SOLIQQA TORTISH 
TIZIMINING EVOLYUTSION RIVOJLANISHI 
VA ZAMONAVIY XUSUSIYATLARI
Erxanov Muxammadjon Absayitovich
Toshkent davlat iqtisodiyot universiteti 
mustaqil izlanuvchisi

Annotatsiya. O‘zbekistonda kichik biznes subyektlarini soddalashtirilgan soliqqa tortish tizimining 1998-
yildan 2026-yilgacha bo‘lgan evolyutsion rivojlanishi uchta mezon — subyektni soddalashtirilgan rejimga o‘tkazish 
mezoni, chegara ko‘rsatkichi va soliq stavkasining tuzilishi — asosida davriylashtirilib, beshta bosqich doirasida 
tahlil qilingan. Taxminiy soliqqa tortish nazariyasi va “bunching” effekti doirasida 2026-yilgi soliq islohotining 
nazariy asoslari yoritilgan hamda chegara ko‘rsatkichlari bo‘yicha xalqaro qiyosiy tahlil amalga oshirilgan.

Kalit so‘zlar: kichik biznes, soddalashtirilgan soliqqa tortish, taxminiy soliqqa tortish, “bunching” effekti, 
chegara ko‘rsatkichi, aylanmadan olinadigan soliq, tashkiliy-huquqiy shakl xavfi.

Аннотация. Эволюционное развитие системы упрощенного налогообложения субъектов малого 
бизнеса в Узбекистане в период с 1998-го по 2026-й год проанализировано на основе трех критериев: 
критерия перехода субъекта на упрощенный режим, порогового показателя и структуры налоговой 
ставки. На этой основе выделено пять этапов развития системы. В рамках теории презумптивного 
налогообложения и эффекта «бунчинга» раскрыты теоретические основы налоговой реформы 2026-го 
года, а также проведен международный сравнительный анализ пороговых показателей.

Ключевые слова: малый бизнес, упрощенное налогообложение, презумптивное налогообложение, 
эффект «бунчинга», пороговый показатель, налог с оборота, риск организационно-правовой формы.

Abstract. The evolutionary development of the simplified taxation system for small business entities 
in Uzbekistan from 1998 to 2026 is analyzed using three criteria: the eligibility criterion for transition to the 
simplified regime, the threshold indicator, and the structure of the tax rate. Based on these criteria, five stages 
in the development of the system are identified. Within the framework of presumptive taxation theory and 
the bunching effect, the theoretical foundations of the 2026 tax reform are examined, and an international 
comparative analysis of threshold indicators is conducted.

Keywords: small business, simplified taxation, presumptive taxation, bunching effect, threshold indicator, 
turnover tax, legal-form risk.

K I R I S H
Kichik biznes subyektlarini samarali soliqqa tortish mexanizmini shakllantirish nafaqat budjet daromadlarini 

shakllantirish, balki tadbirkorlik faolligini rag‘batlantirish nuqtai nazaridan ham muhim ahamiyatga ega. 
O‘zbekistonda mazkur tizim 1998-yildan boshlab bugungi kunga qadar izchil evolyutsion rivojlanish yo‘lini bosib 
o‘tdi. Joriy 2026-yilgi islohotning mohiyati va uning uzoq muddatli samaradorligini ilmiy baholash uchun avvalgi 
bosqichlarda shakllangan institutsional asoslarni hamda ularning o‘zaro ta’sirini tizimli ravishda o‘rganish 
zarur. Mazkur tadqiqotning maqsadi O‘zbekistonda kichik biznes subyektlarini soddalashtirilgan soliqqa tortish 
tizimining rivojlanish bosqichlarini aniqlash, ularning nazariy asoslarini ochib berish hamda 2026-yilgi islohotni 
xalqaro tajriba asosida baholashdan iborat.

M A V Z U G A  O I D  A D A B I Y O T L A R  S H A R H I
Kichik biznes subyektlarini soddalashtirilgan tartibda soliqqa tortishning nazariy asoslarini yoritishda xorijiy 

tadqiqotchilarning ishlari muhim ahamiyatga ega. V. Tanzi va M. Kazanegra de Yancherning fikricha, “taxminiy 
soliqqa tortish usuli soliq bazasini haqiqiy daromad emas, balki bilvosita ko‘rsatkichlar asosida aniqlash orqali 

soliq ma’murchiligi xarajatlarini kamaytiradi, biroq bunda samaradorlik va adolat o‘rtasidagi muvozanatni 
ta’minlash muhimdir” [1]. Ushbu nazariya keyinchalik XVF mutaxassisi J.-F. Ven tomonidan tizimlashtirilib, 
aylanmadan olinadigan soliq rejimini loyihalashda uchta asosiy element — subyektlarni tizimga kiritish mezoni, 
chegara ko‘rsatkichi va soliq stavkasi — uzviy bog‘liqlikda ko‘rib chiqilishi zarurligi asoslangan [2].

Ma’muriy soddalashtirishning nazariy asoslarini K. Sendford va hammualliflari ishlab chiqqan bo‘lib, ularning 
ta’kidlashicha, “kichik tadbirkorlik subyektlari uchun bir nechta alohida hisob-kitob va to‘lov muddatlarini bittaga 
birlashtirish orqali ularning xarajatlarini sezilarli darajada kamaytirish mumkin, biroq bu chora o‘z-o‘zidan soliq 
yukining umumiy darajasiga ta’sir ko‘rsatmaydi” [3]. Mazkur xulosa O‘zbekistondagi 2005-yilgi yagona soliq 
to‘lovi islohotining nazariy izohi sifatida xizmat qilgan.

Chegara kesimidagi soliq majburiyatining uzilishi muammosini R. Kanbur va M. Kin nazariy jihatdan asoslab, 
“qat’iy chegara atrofida firmalarning sun’iy to‘planishi (bunching) yuzaga kelishi mumkin bo‘lib, optimal chegara 
darajasi komplaens to‘liq bo‘lganda belgilanadigan darajadan yuqoriroq bo‘lishi lozim” [4], deb hisoblaydilar. 
E. Saezning bunching hodisasini empirik baholash uslubiyati [5] keyinchalik U. Bunzaayer va hammualliflari 
tomonidan Janubiy Afrika misolida [6], K. Choudxari va B. Gupta tomonidan esa Hindiston misolida [7] qo‘llanilib, 
kichik biznes subyektlarining chegara atrofidagi xatti-harakati empirik jihatdan tasdiqlangan. Buyuk Britaniya 
QQS tizimi misolida L. Liu va B. Lokvud tomonidan o‘tkazilgan tadqiqot [8], shuningdek, Germaniya misolidagi 
tadqiqot [9] bunday chegaraning rivojlangan institutsional muhitda ham samarali boshqarilishi zarurligini 
ko‘rsatadi.

U. Suy va hammualliflarining Xitoy sanoat korxonalari misolida o‘tkazilgan yirik empirik tadqiqotida “kichik 
korxonalarga nisbatan soliq stavkasining pasaytirilishi ularning investitsiya salohiyatigagina emas, balki 
tashkiliy-huquqiy shaklini o‘zgartirish strategiyasiga ham ta’sir ko‘rsatadi” [10], deb ta’kidlangan. Ushbu xulosa 
O‘zbekiston sharoitida YaTT va mikrofirma o‘rtasidagi to‘rt baravar stavka farqining oqibatlarini baholashda 
nazariy asos sifatida xizmat qiladi.

T A D Q I Q O T  M E T O D O L O G I YA S I
Tadqiqot jarayonida davriylashtirish, tizimli tahlil va sintez, qiyosiy tahlil, statistik tahlil hamda normativ-

huquqiy hujjatlarni tahlil qilish kabi usullardan foydalanilgan. Davriylashtirish mezoni sifatida uchta ko‘rsatkichning 
bir vaqtda o‘zgarishi olingan: soliq to‘lovchini soddalashtirilgan rejimga o‘tkazish mezoni (xodimlar soni yoki 
aylanma hajmi), chegara ko‘rsatkichi va uni hisoblash usuli, soliq stavkasining tuzilishi (tabaqalashgan yoki 
unifikatsiyalashgan).

T A H L I L  V A  N A T I J A L A R
Ushbu mezonlar asosida kichik biznes subyektlarini soddalashtirilgan soliqqa tortish tizimining rivojlanishini 

beshta bosqichga ajratish mumkin.
I bosqich (1998–2005-yillar) — soddalashtirilgan soliqqa tortish tizimiga ixtiyoriy o‘tish davri. Uning 

institutsional asosini Prezidentning 1998-yil 9-apreldagi PF-1987-son Farmoni (xodimlarning o‘rtacha yillik soni 
mezoni asosida kichik biznes subyektlarini aniqlash tizimini joriy etgan) hamda Vazirlar Mahkamasining 1998-yil 
15-apreldagi 159-son qarori (amaliy soliqqa tortish mexanizmini belgilovchi) tashkil etadi. Mazkur bosqichning 
eng muhim xususiyati kichik korxonalarga yagona soliq yoki umumbelgilangan tartibda soliq to‘lashni mustaqil 
tanlash huquqi berilgan ixtiyoriylik prinsipi edi.

II bosqich (2005–2019-yillar) — ma’muriy konsolidatsiya davri. Prezidentning 2005-yil 20-iyundagi 
PF-3620-son Farmoni bilan 2005-yil 1-iyuldan to‘rtta alohida majburiy to‘lov (yagona soliq, Pensiya jamg‘armasi, 
Respublika yo‘l jamg‘armasi va Maktab ta’limini rivojlantirish jamg‘armasiga ajratmalar) bittaga birlashtirilib, 
yagona soliq to‘lovi joriy etildi. Ushbu davr mobaynida stavka izchil pasaytirib borildi (2006-yilda 13 foizdan 
2012-yilda 5 foizgacha, 2018-yilda 4 foizgacha). Shu bilan birga, subyektni soddalashtirilgan rejimga kiritish 
mezoni xodimlar soniga asoslangan holda o‘zgarmay qoldi.

III bosqich (2019–2022-yillar) — taxminiy soliqqa tortishning rasmiy shakllanishi. Prezidentning 2018-yil 
29-iyundagi PF-5468-son Farmoni asosida 2019-yil 1-yanvardan subyektni soddalashtirilgan rejimga kiritish 
mezoni sifatida birinchi marta yillik oborot (1 milliard so‘m) chegarasi rasman joriy etildi, “aylanmadan olinadigan 
soliq” atamasi esa “yagona soliq to‘lovi” terminini almashtira boshladi. Ushbu davr taxminiy soliqqa tortish 
nazariyasining uchta asosiy elementi — mezon, chegara va stavka — birinchi marta O‘zbekiston qonunchiligida 
yaxlit shakllangan davr hisoblanadi. Bunda 1 milliard so‘mlik chegara qat’iy miqdorda belgilangan edi.

IV bosqich (2022–2026-yillar) — o‘tish davrini yumshatish tajribasining boshlanishi. 2022-yil 30-avgustdagi 
PQ-364-son qarori va uni mustahkamlovchi 2022-yil 30-dekabrdagi O‘RQ-812-son Qonuni bilan ilk marotaba 
aylanmadan olinadigan soliqdan foyda solig‘iga o‘tgan to‘lovchilar uchun (jami daromadi 10 milliard so‘mdan 

oshmasa) bir soliq davri davomida foyda solig‘i stavkasini 50 foizga pasaytirish huquqi joriy etildi. Bu 2026-yilgi 
yumshatish choralarining konseptual asosi hisoblanadi: agar 2026-yilda chegaradan oshganlarga bir yillik to‘liq 
imtiyoz berilgan bo‘lsa, 2022-yilda mazkur mexanizm qisman — 50 foizli pasaytirish shaklida — sinab ko‘rilgan 
edi. Shuningdek, 2023-yil 1-yanvardan aylanmadan olinadigan soliq stavkalari barcha toifalar uchun yagona 4 
foiz miqdorida unifikatsiya qilindi.

V bosqich (2026-yil — hozirgi davr) — tabaqalashtirilgan chegara va tizimli yumshatish mexanizmi. 
Prezidentning 2026-yil 26-maydagi PF-100-son Farmoni bilan boshlangan mazkur bosqichning o‘ziga xos 
xususiyati chegara ko‘rsatkichining qat’iy so‘m miqdoridan bazaviy hisoblash miqdori (BHM)ga bog‘lab 
belgilanishi, shuningdek, 50 foizli qisman imtiyoz o‘rniga to‘liq (100 foizli) bir yillik foyda solig‘idan ozod qilishning 
joriy etilishi hamda yagona 4 foizlik stavkaning tashkiliy-huquqiy shakl mezoni bo‘yicha qayta tabaqalashtirilishi 
(YaTT uchun 1 foiz, yuridik shaxs shaklidagi mikrofirma/kichik korxona uchun 4 foiz)dir. Ushbu bosqichlarning 
qiyosiy tavsifi 1-jadvalda keltirilgan.

1-jadval
Kichik biznes subyektlarini soliqqa tortishning rivojlanish bosqichlarining qiyosiy tavsifi

Bosqich Davriy 
oraliq Huquqiy hujjat Subyektni 

aniqlash mezoni Stavka Ustuvor xususiyati

I 1998–2005 VM 159-son 
(15.04.1998)

Xodimlar soni (PF-
1987)

Tabaqalashgan (tarmoq 
bo‘yicha) Ixtiyoriylik

II 2005–2019 PF-3620-son 
(20.06.2005) Xodimlar soni 13% (2006) → 5% 

(2012) → 4% (2018)

Ma’muriy 
konsolidatsiya (4 ta 

to‘lov → 1 ta)

III 2019–2022 PF-5468-son 
(29.06.2018)

Yillik oborot (1 mlrd 
so‘m)

4% 
(unifikatsiyalashmagan)

Taxminiy soliqqa 
tortishning 

rasmiylashuvi

IV 2022–2026 PQ-364, O‘RQ-812 
(2022)

Yillik oborot (1 mlrd 
so‘m)

4% (unifikatsiyalashgan, 
2023)

O‘tish davrini 
yumshatish tajribasi 

(50% imtiyoz)

V 2026-yil — 
hozirgi davr

PF-100-son 
(26.05.2026)

Yillik oborot (4,9 
mlrd so‘m) 1% (YaTT) / 4% (MF, KK)

Tabaqalashgan 
chegara + tizimli 

yumshatish

Tahlillar shuni ko‘rsatadiki, V bosqich o‘zidan oldingi to‘rt bosqichning sintezi sifatida qaralishi mumkin: 
u I bosqichning ixtiyoriylik ruhini (ixtiyoriy soddalashtirilgan QQS tartibi orqali), II bosqichning ma’muriy 
soddalashtirish yo‘nalishini (ikki baravar ko‘paytirilgan buxgalteriya xarajatlari chegirmasi orqali), III bosqichda 
shakllangan taxminiy soliqqa tortish uslubiyatini va IV bosqichda sinalgan chegarani yumshatish tajribasini 
o‘zida mujassamlashtirgan. Shu bilan birga, bunching nazariyasi nuqtai nazaridan mazkur choralarni doimiy 
asosdagi marjinal o‘tish mexanizmlari bilan yanada takomillashtirish imkoniyatlari mavjud.

Amaldagi Soliq kodeksiga muvofiq, kichik biznes va xususiy tadbirkorlik subyektlarining soliq majburiyatlari 
ularni aniqlash mezoni qanday bo‘lishidan qat’i nazar, jami yillik daromadlaridan kelib chiqib belgilanadi 
(2-jadval). 2026-yil 1-iyundan boshlab soliq solishning umumbelgilangan tartibiga o‘tish uchun belgilangan 
chegaraviy miqdor bazaviy hisoblash miqdorining o‘n ikki ming baravari etib belgilangan bo‘lib, ayni vaqtda 
mazkur summa 5 280 000 000 (440 × 12 000) so‘mni tashkil etadi.

2-jadval
Kichik biznes va xususiy tadbirkorlik sub’ektlarini soliqqa tortish tartibi

Realizatsiya tushumlari miqdori Soliq turi Soliq stavkasi Soliqlarni to‘lash tartibi

BHMning o‘n ikki ming 
baravarigacha (YaTT)

Aylanmadan 
olinadigan soliq 1 foiz

Aylanmadan olinadigan soliqni to‘laydi (yoki 
ixtiyoriy ravishda QQS va foyda solig‘ini 

to‘lashga o‘tishi mumkin)

BHMning o‘n ikki ming 
baravarigacha (mikrofirma, kichik 

korxona)

Aylanmadan 
olinadigan soliq 4 foiz Aylanmadan olinadigan soliqni to‘laydi

BHMning o‘n ikki ming baravaridan 
yuqori (YaTT, MF, KK)

Qo‘shilgan qiymat 
solig‘i 12 foiz

QQS va foyda solig‘ini to‘laydi (bunda 
foyda solig‘ini soddalashtirilgan tartibda 

to‘lashni tanlashi mumkin)
Foyda solig‘i 15 foiz

2-jadval ma’lumotlari tahlili shuni ko‘rsatadiki, kichik biznes subyektlarini soliqqa tortish tartibi realizatsiya 

tushumi miqdoriga qarab tabaqalashtirilgan bo‘lib, tushumi 5,2 milliard so‘mdan yuqori bo‘lgan subyektlar uchun 
QQS va foyda solig‘ini to‘lash tartibining joriy etilishi biznes faoliyati kengaygan sari umumiy soliq tizimiga 
bosqichma-bosqich o‘tishni ta’minlaydi.

2026-yilgi islohotning huquqiy-texnik jihatdan muhim tomoni shundaki, unda bunching muammosini 
yumshatishga alohida e’tibor qaratilgan: chegara dastlab 2019-yil 1-yanvardan 1 milliard so‘m miqdorida 
belgilanib, kamida har uch yilda qayta ko‘rib chiqilishi nazarda tutilgan edi. Mazkur chegaraning keyingi davrda 
qayta ko‘rib chiqilishi uning real, ya’ni inflyatsiyaga moslashtirilgan qiymatini saqlab borish hamda tadbirkorlik 
subyektlarining iqtisodiy ko‘rsatkichlarini to‘liq va shaffof aks ettirishga rag‘batlantiruvchi shart-sharoitlarni 
yanada takomillashtirish imkonini beradi.

Shu bilan birga, BHMning 12 ming baravarigacha bo‘lgan aylanmaga ega subyektlar ichida ham 
aylanmadan olinadigan soliq stavkasi bir xil emas: YaTT uchun 1 foiz, mikrofirma va kichik korxonalar uchun 
esa 4 foiz miqdorida belgilangan. Mazkur to‘rt baravar farq jismoniy shaxs tadbirkorligini rag‘batlantirishga 
yo‘naltirilgan bo‘lib, tashkiliy-huquqiy shakllar o‘rtasidagi iqtisodiy rag‘batlarning o‘zaro muvofiqligini muntazam 
baholab borishni taqozo etadi. O‘zbekistonda 2025-yildan joriy etilgan “o‘zini o‘zi band qilgan shaxs – YaTT – 
kichik biznes – o‘rta biznes – yirik korxona” zanjiri asosidagi yiriklashuvni rag‘batlantirish mexanizmi amalda 
mazkur masalani tartibga solishga yo‘naltirilgan kompleks chora sifatida baholanishi mumkin.

Taxminiy soliqqa tortish nazariyasining markaziy masalalaridan biri chegara kesimidagi soliq majburiyatining 
o‘zgarishidir: 4 944 000 000 so‘mlik chegaradan bir so‘m ortiq tushum olgan subyekt aylanmadan olinadigan 
soliqdan chiqib, QQS (12 foiz) va foyda solig‘i (15 foiz) to‘lash majburiyatiga o‘tadi. 2026-yilgi islohot doirasida 
mazkur masalani tartibga solishga alohida e’tibor qaratilgan. Chegarani yumshatuvchi uchta mexanizm joriy 
etilgan: birinchidan, 2026-yil 1-iyundan 2030-yil 1-yanvargacha umumiy ovqatlanish, savdo va xizmat ko‘rsatish 
sohasidagi subyektlarga ixtiyoriy soddalashtirilgan (6 foizlik hisoblash stavkasiga asoslangan) QQS tartibini 
tanlash huquqi berilgan; ikkinchidan, birinchi marta aylanmadan olinadigan soliqdan QQS va foyda solig‘iga o‘tgan 
subyektlar bir yil muddatga foyda solig‘idan ozod etiladi; uchinchidan, buxgalteriya va soliq maslahati xizmatlariga 
ketgan xarajatlarni ikki baravar ko‘paytirilgan miqdorda chegirish imkoniyati joriy etilgan.

Markaziy bankning rasmiy almashuv kursi asosida (2026-yil sentyabr holatiga taxminan 1 AQSh dollari = 
12 000 so‘m) hisoblaganda, O‘zbekistondagi 5 280 000 000 so‘mlik chegara taxminan 440 000 AQSh dollariga 
teng keladi (3-jadval).

3-jadval
Soddalashtirilgan soliqqa tortish tartibiga o‘tish chegarasining solishtirma tahlili

Mamlakat Soddalashtirilgan rejimdan umumiy 
rejimga o‘tish chegarasi

Chegara miqdori (milliy 
valyutada)

AQSh dollari 
ekvivalentida

O‘zbekiston Aylanmadan olinadigan soliqdan QQS 
+ foyda solig‘iga o‘tish

5 280 000 000 so‘m (12 000 × 
BHM) ≈ 440 000 $

Xitoy SLPE imtiyozli rejimi 3 000 000 yuan ≈ 410 000 $

AQSh QBI (199A) chegirmasining 
boshlanishi ~400 000 $ (qo‘shma arizachilar) ≈ 400 000 $

Rossiya USN/PSN bo‘yicha QQSdan ozod 
qilingan (2026-y.) 20 000 000 rubl ≈ 210 000–250 000 $

Fransiya Tovar savdosi 188 700 yevro ≈ 205 000 $

Germaniya Kleinunternehmerregelung 100 000 yevro ≈ 108 000 $

Buyuk Britaniya QQS ro‘yxatidan o‘tish 90 000 funt ≈ 115 000 $

Qozog‘iston Soddalashtirilgan deklaratsiya 
asosidagi XSR ~2,6 mlrd tenge ≈ 4 800 000 $

3-jadval ma’lumotlari tahlili shuni ko‘rsatadiki, O‘zbekistondagi yangi chegara (~440 ming dollar) Yevropa 
davlatlari (Buyuk Britaniya, Germaniya, Fransiya) ko‘rsatkichlaridan 2–5 baravar yuqori, biroq Xitoydagi SLPE 
rejimi va AQShdagi QBI chegirmasining boshlanish nuqtasi bilan deyarli bir xil darajada. Shu bilan birga, 
O‘zbekistondagi chegara Rossiyaning 2026-yilgi islohotdan keyingi pasaytirilgan chegarasidan ikki baravar 
yuqori bo‘lsa, Qozog‘istonning yangi yagona soddalashtirilgan rejimi uchun belgilangan chegaradan ancha 
past. Mazkur taqqoslash O‘zbekistonda 2026-yilgi islohot orqali kichik biznesni rag‘batlantirish mexanizmlari 
xalqaro amaliyotdagi turli yondashuvlar, jumladan, Xitoy va AQSh tajribasiga yaqin ko‘rsatkichlar asosida 
shakllantirilganini ko‘rsatadi.

X U L O S A  V A  T A K L I F L A R
O‘tkazilgan tahlil asosida quyidagi xulosalarni shakllantirish mumkin.
Birinchidan, 2026-yilgi soliq islohoti nazariy tadqiqotlarda tavsiflangan “bunching” muammosini 

yumshatishga qaratilgan mexanizmlarning O‘zbekiston amaliyotida ham izchil rivojlantirilganini ko‘rsatadi. 
Mazkur yondashuv soliq tizimini tadbirkorlik faoliyatining o‘sish sur’atlariga moslashtirish va soddalashtirilgan 
rejimdan umumiy soliqqa tortish tizimiga o‘tishni yanada qulaylashtirishga xizmat qiladi.

Ikkinchidan, chegaraning bazaviy hisoblash miqdoriga bog‘lab belgilanishi qat’iy so‘m miqdoridan farqli 
ravishda nazariy jihatdan asoslangan qaror hisoblanadi, chunki bu chegaraning iqtisodiy sharoitlar va narxlar 
dinamikasiga mutanosib ravishda yangilanib borishiga imkon yaratadi.

Uchinchidan, chegara kesimidagi o‘tish jarayonini yumshatish uchun joriy etilgan choralar ijobiy yo‘nalishga 
ega bo‘lib, ularni kelgusida doimiy asosdagi marjinal o‘tish mexanizmlari bilan yanada rivojlantirish imkoniyatlarini 
chuqur tadqiq etish maqsadga muvofiq.

To‘rtinchidan, YaTT va mikrofirma/kichik korxona o‘rtasidagi to‘rt baravar stavka farqi iqtisodiy rag‘batlantirish 
nuqtai nazaridan muhim ahamiyatga ega. Shu bilan birga, mazkur toifalar o‘rtasidagi o‘zgarish dinamikasini, 
ayniqsa, chegara atrofidagi jarayonlarni Soliq qo‘mitasi tomonidan muntazam monitoring qilib borish soliq 
mexanizmlarining samaradorligini yanada oshirishga xizmat qiladi.

Beshinchidan, xalqaro taqqoslash shuni ko‘rsatadiki, O‘zbekistondagi yangi chegara ko‘rsatkichi jahon amali-
yotida o‘rtacha-yuqori darajada joylashgan bo‘lib, ushbu ko‘rsatkichni iqtisodiy sharoitlar dinamikasiga muvofiq 
ravishda o‘z vaqtida qayta ko‘rib borish uning samaradorligini ta’minlashning muhim shartlaridan biri hisoblanadi.

Umuman olganda, O‘zbekistonda kichik biznes subyektlarini soliqqa tortish tizimining rivojlanishi ularni 
qo‘llab-quvvatlash, yangi tadbirkorlik subyektlarini tashkil etishni rag‘batlantirish hamda biznesning o‘sishiga 
qarab soliq tizimiga bosqichma-bosqich integratsiyalashuvini ta’minlashga qaratilgan samarali iqtisodiy 
mexanizm ekanini ko‘rsatadi. Kelgusida doimiy asosdagi marjinal o‘tish mexanizmini joriy etish hamda YaTT 
va yuridik shaxs shaklidagi subyektlar o‘rtasidagi stavka farqi oqibatlarini empirik baholash ustuvor tadqiqot 
yo‘nalishlari bo‘lib qolmoqda.

